
Saopštenje za javnost

Korupcija u zdravstvu sve više ugrožava standard građana BiH
Netransparentnost, neefikasnost i neracionalno trošenje javnih sredstava, kao posljedice neblagovremenog planiranja javnih nabavki, nejasnoća i manjkavosti tenderskih dokumentacija po pitanju karakteristika roba i kriterija za selekciju ponuđača i izbora ekonomski najpovoljnijih ponuda pri nabavljanju ljekova i medicinske opreme, nažalost, se sve češće obavlja putem provođenja postupaka nabavki: konkurentskim zahtjevima, pregovaračkim postupcima kao i direktnim sporazumima, i to bez predhodne objave. Navedene, faktički tajne i netransparentne nabavke ostavljaju sve veći prostor za brojne mahinacije i zloupotrebe na koruptivnim osnovama, što je i najopštiji zaključak UG Tendera proistekao iz devetomjesečnog praćenja i analiziranja 5 najkarakterističnijih ugovornih organa u zdravstvu BiH. 

Na povećane mogućnosti koruptivnih zloupotreba od strane sve većeg broja neodgovornih pojedinaca u ugovornim organima, od februara mjeseca ove godine, u značajnoj mjeri, doprinosi povećanje cenzusa sa 3.000 na 6.000 KM za direktne sporazume, i sa 30.000 na 50.000 KM za nabavke roba i vršenje usluga putem konkurentskih zahtjeva, što pojedini ugovorni organi i u zdravstvu češće koriste kod nabavke roba i sklapanja ugovora, izbjegavajući otvorene postupke koji su najtransparentniji i najpošteniji jer se obavezno javno oglašavaju.
Pored navedenih, povećanih mogućnosti za malverzacije sa javnim sredstvima, posebno veliku štetu, od više od 100 miliona KM, po sredstva zavoda zdravstvenih osiguranja u FBiH nanijela je Naredba Federalnog ministarstva zdravlja o utvrđivanju referalne cijene lijekova sa “esencijalnih lista”, na način da su ljekovi nabavljani po fiksno utvrđenim cijenama, koje su za pojedine ljekove istih generičkih svojstava od 4 do 450% veća od veleprodajnih cijena istovjetnih ljekova koji se mogu nabaviti u BiH. 
Odnos prema racionalnom trošenju sredstava u javnom zdravstvu predstavlja posebnu osjetljivost, jer se ista sa 95% obezbjeđuju od doprinosa građana, i predstavlja veoma značajnu stavku u budžetima, potvrđuje i podatak da se samo za nabavke farmaceutskih roba i pomagala godišnje troši oko 800 miliona KM, od ukupno 3 milijarde KM koliko se godišnje realizuje u javnim nabavkama u BiH.

Inače, devetomjesečna analiza provođenja javnih nabavki u reprenzetativnim ugovornim organima: KC Univerziteta u Sarajevu, KC Banja Luka, Zavod zdravstvenog osiguranja Kantona Sarajevo, Zavod zdravstvenog osiguranja i reosiguranja FBiH i Fond zdravstvenog osiguranja RS, potpunije je prezentovana u Izvještaju Udruženja građana “Tender”, sačinjenom u sklopu Projekta „Uspostavljanje prve watch dog funkcije nevladinog sektora u cilju smanjenja korupcije u javnim nabavkama u zdravstvenim ustanovama“ koji je podržan od strane Centra civilnih inicijativa i na današnjoj pres konferenciji prezentovan javnosti. 

